
Abstract: 

 The emergence of the Postcolonial studies in the beginning of the second part of 20th century has figured out interesting discourses on reclaiming the images, histories, dignities, structures, cultures and memories. Edward Said’s assertion of correcting the course of history with regards to the culture and identity of Middle Eastern part of the world, gave the courage to the other parts of the world to scratch the colonial logic of representation and definition of the exotic, demonic, erotic and barbaric “others of the Orient”. The discourse on the Pashtun and Afghan identity penned during the British colonial period is still resonated in the contemporary academic, research, literary and journalistic works.  Pashtuns as warlike, masculine, martial, patriarchal and primitive are still on the line of fire of the discourse once seen and reported through the barrel of guns, likewise the social organization of the diverse sub-cultural zones is cut to the size of the straight jackets of colonial discourse, once constructed by the ethnographic assertions of colonial writers, still echoes in the mainstream contemporary discourse. This paper tends to deconstruct the hegemonic narratives and reset the discourse regarding the social construction and social organizations of the Pashtun’s society which is often tagged as a society driven by cousin rivalry, Nang(honor), egalitarianism and anti-governance tendencies.    

پېژندګلو:
د دويم نړيوال جنګه سره سم يورپي نوآبادياتي نظام د شګو د محل غوندي نسکور شو، او د نړۍ پر نقشه کم و زيات شپېته نوي آزاد شوي ملکونه را څرګند شول (1)۔ په ظاهره خو دا د يورپي ښکېلاک ګرۍ او استعماريت ماتې وه او په نړۍ کښې مستعمره قومونو د خپلي خپلواکۍ نغارې وګړنجولې، خو د استعماريت او ښکېلاک ګرۍ د طاقت مينارونه  يواځي پر ظاهري او طبعي کنټرول نه وو ولاړ، بلکې د سلګونو کلونو په استعماري يون کښې يورپي نوآبادکارانو يو نظام په مستعمره اولسونو په شعور او لاشعور کښې  داسې پېوست کړے وۀ چې جرړې ئې نهامي هم وې او څرګنده هم، خو دا خبره د شلمې او يويشتمې صدۍ ډېر تاريخ ليکونکي مني چې په خصوصيت سره فرانس او برطانيه د خپل تسلط، کنټرول او واک اختيار لپاره اوږد مهاله نظام ساز کړے وۀ او د دوامداره  استعماريت کړنلارې ئې په منظم او مربوط انداز تخليق کړې وې (2). خو د دويم نړېوال جنګ وروسته په نړېواله کچه چې کومه فکري او علمي پراختيا او آزادي په يورپ او امريکا کښې په وجود کښې راغله هغه د  پس نوآبادياتي مطالعاتو د بحث بنسټونه کښېښودل۔ دلته دغه يادول پکاردي چې د نولسمې صدۍ په دويمه برخه کښې د اشتمالي فکر لرونکيو ليکوالانو لکه کارل مارکس او اينګلز د سرمايه دار استعماريت په ضد ژورې علمي او تحقيقي پلټنې او څېړنې کړې وې چې وروسته د شلمې صدۍ په درېيمه لسيزه کښې ئې په جرمني کښې و فرينکفرټ سکول ته فکري او علمي رُشد ورسېدی او له دې ځايه بيا دغه لړۍ د دويم نړېوال جنګه وروسته د هغو ضد استعماري ليکوالانو ډله رامنځ ته شوه چې د يورپي استعماريت د ختمېدو وروسته يي د پس نوآبادياتي مطالعاتو ور خلاص کړ، پس نوآبادياتي مطالعې په بنيادي توګه د يورپي ليکوالانو يا ختيځ پوهانو هغۀ ناسم، متعصبه، نرسل پرسته، او د پرديتوب تر احساس لاندي ليکل شوي اندونه، نظرونه او بيانيې د علم او منطق پر اصولونه څېړي کومې چې په استعماري دوره کښې يورپي ختيځ پوهانو د ځايي اولسونو، قامونو، سيمو او نسلونو په حکله ليکلي، خپرې کړي او بيا ئې ورته د فطري او مطلق حقيقت  بڼه ورکړې وه۔  
د مثال په توګه د منځني ختيځ (مشرق وسطْی) مسلمانان او د هغوي  کلتور او ژوند ژواک چې څۀ ډول يورپي نوآبادکارانو دنيا ته ورپېژندلے وۀ د هغۀ څخه دا خبره عام کړل شوه چې ټول مسلمانان يو ډول وي، هغه په ذهني، جذباتي، جمالياتي او کلتوري توګه  پسمانده وي او هم په تهذيبي توګه د يورپ د اقوامو څخه شا ته پاته دي.  هغوي غير عقلي، نۀ بدلېدونکي رجعتي، روايتي، وحشيان، پر ښځو ظلم کوونکي او پر دې جهالت خوښ خلک دي. دغه ليکوالان په دې اند دي چې د عرب مسلمانان خپل دين د سياسي ګټو لپاره کاروي. يورپي نوآبادکارانو مسلمانان داسې و سنجول چې په  هغوي  کښې هيڅ ډول تخليقي وصف نشته، د ختيځ پوهانو په ليکنو کښې د"مونږ" او" دوي "(Us and They)  دوه  رنګي(Dichotomy)هرځاے تر سترګو کېږي، دغه  دوه  رنګي دا خبره فطري ګڼي چې په نړۍ کښې  دوه  ډوله مخلوقات د انسانانو په بڼه وجود لري. يو سپـين پوستي يا د يورپ اوسېدونکي چې د خپل مکمل انساني وجود سره ژوند کوي او د ارتقاله پړاوونه څخه راتېر شوي دي  او بل هغه چې د خپل پخواني کلتوري، ټولنيزواو مذهبي رواياتوپه پړي ښکېل دي، د ارتقا له هغه منزلونو لا نۀ دي را تېر شوي چې د خپل مکمل انساني وجود ادراک و موندي(3).  
که د انګريزي ليکوالانو (ختيځ پوهانو) و ليکنو، انځورونو، ياداښتونو، ډائريانو، کتابونو، انتظامي راپورونو او يون ليکونو ته ځير شو نو هغوی خېتيځ (شرق) نابشپړه، پسمانده، وحشي، ځنګلي، غير ارتقائي، بې نظامه،غير مهذبه  او دقيانوسي انځور کړے دے . د ختيځ پوهانو دغه اند د هربرټ سپېنسر د سوشل ډاروينزم د نظريې عملي تعبير وۀ چې اغېزه ئې نن هم موږ د ختيځ د ټولنو په حکله په بحث کښې ليدلے شو۔ 

په  هم دې لړ کښې چې د استعماريت کومې څېړنې شوې دي هغه په دې اند دي چې شپاړسمې مېلادي صدۍ څخه بيا د شلمې تر منځه چې د نړۍ د محکومو او مستعمره اولسونو په حقله څه ليکل شوي دي په هغه کښې هغوي بهرني يا خارجي (Exotic)، جنسياتي (Erotic)او وحشي (Barbaric) بيان شوي دي(4). 

 ددې تر شا د لويديځ د جبر او تسلط د جواز تصورات پټ دي کوم چې دغو اولسونو او قومونو ته تهذيب، زدکړي، جديديت او تر ټولو مهم د نظام ورکولو په پلمه په سلګونو کلونو ددې سيمو پر وسائلواولسونو او مال دولت قابض وو۔ خو د استعماريت او نوآبادياتو تر ټولو مهم  او دوامداره اړخ هغه ادارې او کلتور وۀ چې د آزادۍ او خپلواکۍ باوجود هم قامونه او اولسونه تر اوږدې مودې پکښې ښکېل دي ۔ 
د نامتو اټالوي ليکوال انتهونيو ګرامسي له قوله چې"سامراجي طاقت خپلې بالادستۍ او تسلط ته د دوام ورکولو  دپاره کلتوري ادارې د اوزار په توګه کاروي، د کوم په سوب چې په محکوم اولس کښې د حاکم پر حاکميت باندې د رضا  او اطمينان احساسات زېږون کوي "(5). 
نوآبادياتي څېړنې د يورپي ښکېلاک ګرو مباحث (ډسکورس) په تنقيدي چوکاټونو (فريم ورک) کښې چڼي او په ذياته متني څېړنې او په ليکل شوي ادب کښې موجود پټ اوښکاره پېغامونه او زهني روئيې راسپړي، د ايډورډ سعيد فکر لړزونکے علمي اثر (Orientalism)  او  (Culture and Impearilism) د دې تر ټولو غوره مثالونه دي چې اډانه ئې د فرانسيسي فلسوف ميشئيل فوکو پر تنقيدي فريم ورک (ډسکورس څېړڼه) باندې ده۔ 

د پس نوآبادياتي ليکوالانو لړ که څه هم اوږد دے خو په اوسني وخت په تېرو پينځو لسيزو کښې که وګورو نو د ايډورډ سعيد، ګياتري سپـيواک او پروفېسر هومي بهابها داسي نومونه دي چې د اوسني وخت څېړنکاران ورته سپېځلے درې ګوډيز(The Holly Trinity)  وائي(6). 
د پښتني ټولني په هکله د نوآبادياتي پېر د ختيځ پوهانو بيانيه:
ختيځ پوهان څوک دي؟ او ختيځ پوهنه څه ډول علمي او فکري بنسټونه لري؟ په دې هکله په تېره نيمه صدۍ کښې ډېر څه ليکل شوي او وئيل شوي دي، په ساده ټکو کښې به موږ دا اووايو چې د اتلسمي مېلادي صدۍ په دويمه برخه کښې کله چې د مرکزي يورپ ښکېلاک ګر لکه برتانيه، پرتګال، سپېن، فرانس او دغسي نور ملکونه د نړۍ پر ذياترو سيمو قابضه شول، نو ددې سيمو د اولسونو د کلتور، ژبو،مزهبونو،  نسلونو، ټولنيز او معاشي نظامونو په هکله ليکني رامنځ ته شوې، ددغو ليکنو تر شا بنيادي محرک هم دا وۀ چې ليکوالانو داسي افسانوي قصې ليکل پېل کړې چې مستعمر شوي اولسونه او د هغوي ژوند ژواک  غير مهذب، بې سيواده، وحشي او لرغونے را څرګند کړي، هم دغه د قبضه ګرۍ پلمه وه چې ځينو ښکېلاک ګرانو به دا دعوه کوله چې هغوي ددې اولسونو د مهذب کولو دپاره تللي دي، ځينو به دا دعوا کوله چې دلته اولسونو ته د مسيحي مذهب نُور نه دے رسېدلے او هغوي دلته د مذهب د سپېڅلي مرام لپاره راغلي دي او ځينو به بيا د نظام نشتون پلمه ګڼله، فرانس، بېلجيم او برطانيه په ترتيب سره د هم دې پلمو تر شا خپل استعماريت، لوټ مار، قتل و غارت او ترهه ګرۍ ته جواز تراشلو۔
کله چې مونږ د د پښتنو او د انګرېزي استعمار تر منځ د سياسي ، اقتصادي او عسکري اړېکو څېړنه کوو نو داخبره جوته شي چې دواړه اړخه د يو او بل څخه په زښته زياته کرکه او جدل کښې پاتې شوي دي ۔ پر هندوستان د خپل سامراجي مټ چاپېرولو وروسته د برټش انډيا د غرب و لورته سترګي واوښتې له کوم لوري چې هر وخت پر هندوستان چپاوونه شوي دي، د فرانس او روس په ګډه پر هندوستان د قبضې خطر د واټرلو د جنګه وروسته کم شوے وے، خو د زارې روس پراختيا غوښتنه او د منځنۍ آسيا پر زياترو مسلمان هېوادونو د هغه قبضه په برتانوي سامرج کښې دا وېره پېدا کړې وه چې که وخت د چارې دي د روس مخ نيوے و نۀ کړے شي، نو د هندوستان دغه شته منه، زرخېزه او د وسائلو څخه ډکه سېمه به ئې له لاسه ووځي۔ د دې دپاره د برطانيې د ايسټ انډيا کمپنۍ له لوري سفارتي ګامونه اوچتېدل پېل شو۔ پرمشرقي او مغربي پنجاب او اوسنۍ خېبر پښتونخوا حاکم رنجيت  سنګهـ  ته مټکاف، ايراني باچا فتح علي شاه قاجار ته"جان ميلکم" او د افغانستان ځوان باچا شاه شجاع ته مونټسټوارټ الفنسټن د پلاوي په توګه، د ډېرو زياتو سوغاتونو د سلګونو عسکرو په بدرګه و لېږل شول۔(7) له هم دې ځايه د سترې لوبې (ګرېټ ګېم)  پېل وشو، چې مرکز او محور يې افغانستان وۀ ۔ 
د شاه شجاع پر تخت ډېر ژر امير دوست محمد خان کښېناست او له دې ځايه د برټش انډيا د ايسټ انډيا کمپنۍ اود افغانستان د نوي پاچا امير دوست محمد خان تر منځ سفارتي اړيکې پېل شوې،د امير دوست محمد خان د برتانوي هند سره د پېښور بېرته اخيستلو شرط ونه منل شو او په کال ۱۸۳۹ کښې لارډ آکلينډ پر افغانستان د کمپنۍ د بېرغ درپولو هوډ وکړ ، امير دوست محمد خان له تخته لرې شو، خو درې نيم کاله وروسته د انګريزانو په ضد د پښتنو ناڅاپه يرغلونو نړۍ په حېرت کښې واچوله، د ايسټ انډيا کمپنۍ قابو شپاړس نيم زره فوځيان په خورد کابل او د کابل او جلال آباد تر منځ په غزېدلې دښته او غرونو کښې ؤ وژل شول ۔ له هم دغۀ ځايه د انګريزي ليکوالانو، مورخينو ،انځورګرو او پاليسي سازو چې د پښتنو په هکله هر څه وليکل د هغه مشاهده ئې د توپک تر ديدوان وکړه ۔ دلته په پنجاب کښې چې کله رنجيت مړ شو او د هغۀ ځاے ناستو د انګريزي استعمار تذويراتي ګټي هم هغه ډول نه شوې ژغورلے نو په کال ۱۸۴۸ کښې د سيکهانو دغه امپراتورۍ د ايسټ انډيا کمپنۍ تر بېرغ لاندي راغله او کومي زرعي او پېداواري پښتني  سيمي چې سيکهانو د دوراني امپراتورۍ څخه را بېلي کړي وې هغه انګريزي استعمار د پنجاب سره وتړلې او د پخوانۍ فاټا سيمي ئې خوشي تشي پرېښودې، په دې هکله د انګريزي استعمار د پاليسي سازانو تر منځ اوږدۀ بحثونه پېل شول چې دغه سيمي څه ډول د امپراتورۍ برخه وګرځوي؟ په دې لړ کښې د فارورډ پاليسۍ او کلوزډ بارډر پاليسۍ دوې پاليسياني رامنځ ته شوې، خود قبائلي سيمو څخه د انګريزي استعمار پر ولکه کښې راغليو سيمو باندي پر له پسې چپاوونه پېل شوي وو او د هم دې دپاره انګريزانو د پښتنو پر دغو سيمو د نه ختمېدونکو عسکري چپاوونو لړۍ پېل کړه چې په ټوله استعماري نړۍ کښې د پښتنو دغه سيمه د مقاومت له اړخه ممتازه و ګڼل شوه۔  
 تاريخي آثار دا حقيقت تسليموي چې په ټول هند کښې  پښتنو د دبر طانوي واکمنۍ په  ضد تر ټولو دوامداره او  موثر مقاومت کړے دے.انګلسي ليکوال  مائکل وارتوپ  (Michal Warthop) پر  پښتنو د راتپل شويو جنګونو په هکله ځانګړے کتاب چاپ کړے دے چې په کښې د ذکر وړ خبره دا ده  چې دکال ۱۸۴۹ء څخه بيا تر۱۹۳۹ء  پورې د انګرېز سامرج له خوا پر شمالي او منځنۍ پښتونخوا ۵۸ باقاعده عسکري چپاونه (Military Campaign) را تپل شوي دي . 
له هم دې کبله د نوآبادياتي دور ختيځ پوهنانو پښتانۀ  په فطري توګه جنګياليان ياد کړي دي او کله چې د ۱۸۵۷ د جنګه وروسته د مارشل رېس تهيوري منځ ته راغله نو د هند د ګوتو په شمېر د نورو قامونو سره پښتانۀ هم مارشل رېس يا جنګيالی نسل وګڼل شو او د برطانوي هند په فوځ کښې د پياده عسکرو په حېث ورګډ کړے شو۔
د پښتنو ټولنيز نظام او پس نوآبادياتي مباحث:
کله چې مونږ د نولسمې او شلمې ميلادي صدۍ د ختيځ پوهانو اندونه او بيانيې و پلټو نو د پښتنو د انځوروني سره سره د پښتنو د ټولنيز او قبائلي نظام د جوړښت (رغښت) په هکله هم مونږ ته يو نېغ نظر مخي ته راځي، لومړے يورپي ليکوال چې د پښتنو د ژوند ژواک، نسل، قبيلو، سيمواو ټولنيز نظام په هکله ئې بشپړه کار کړے دے هغه مونسټوارټ  الفنسټن وۀ چې په ظاهره خو د يو هئېت يا سفير په توګه د شاه سجاع دربار ته په کال ۱۸۰۹ کښې راغلی وۀ او د پښتنو په هکله ئې د پلټني دپاره يو  د بشپړه تحقيقي ډله له ځان سره پېښور ته راوستې وه۔
که څه هم د الفنسټن کتاب (The Kingdom of Kabul)نن هم د پښتون شناسۍ بائبل ګڼل کېږي، خو د پښتنو د ټولنيز رغښت په هکله د هغۀ مطالعه او تحقيق د ايتناګرافي يا بشر پوهني د نورو اوزارو سره مطابقت نه درلود، هغۀ چې څه ليکلي دي د هغۀ اډانه پر هغو معلومات ورکونکيو ده چې د پښتون افغان وطن د بېلا بېلو سيمو څخه ئې پېښور ته سفر کړے وۀ او هغه وخت په پېښور کښې وو۔  د بېلګي په توګه هغه د يوه سپين ږيري کوچې سره ليدلي دي او د ملک د انتظام او د باچا په هکله ئې پوښتنه ورڅخه کړې ده ، په ځواب کښې هغۀ چې څه ورته وئيلي دي هغه د الفنسټن د بيانيې بنسټ ګرځېدلے دے اود اوسني وخت بهرني او داخلي ليکوالان هم هغه نظر او قول د خپل نظر د پخلي دپاره کاروي۔ 
د الفنسټن پوښتنه د دې سپين ږيري کوچې څخه دا وه چې آيا که پښتانۀ د يو مضبوط  باچا تر سايه لاندې يو محفوظه او هوسا ژوندولري نو دا به ستاسو تر دې اوسني ژوند ښۀ نۀ وي چې له  خواريو،نېستيو او خطرونو ډک دے؟۔ د دې سوال په ځواب کښې هغه ځواب ورکوي چې الفنسټن  ئې  په لاندينيو ټکو کښې داسې ليکي؛

“We are content with discord, we are content with alarms, we are content with blood, but we will never be content with a master.” (8)
ژباړه : "مونږ د بې اتفاقۍ سره اوسېدلے شو، مونږ له خطرو سره ژوند کولے شو، مونږ پر وينه تويولو خوښ يو، خو مونږ کله هم يو بادار نه شو زغملے."

الفنسټن د پښتنو دا ټولنيز نظام په هکله چې کومه رائے قائمه کړې ده هغه دا چې پښتني ټولنه د يو داسي وجود معنا لري چې بې شمېره سرونه ورباندي شنۀ دي، هر سر دغه وجود د ځان ګڼي او خپله خوښه کوي،  د ځان خوښۍ علت هغۀ د پښتنو د آزادۍ سره بې کچه او بې څاري مينه ده ځکه هغۀ د پښتنو ټولنيز نظام  آزاد منشه (Egalitarian) ګڼي چې هر کس پکښې ځان د خپل سر باچا ګڼي او د اجتماعيت پر ځاے وړوکې اولسواکۍ سازوي ـ د تاصف خبره دا ده چې د الفنسټن دغه نظر چې هغۀ د ۱۸۰۹ شا وخوا په پېښور کښې د ځينو پښتنو سره  چې کاروان سرايونو ته راغلي وو، يا په برطانوي فوځ کښې ئې نوکري کوله ، سره د مرکو په ترڅ کښې جوړ شوے دے، خو د دې نظر جادو تر دوه سوه کلونو څخه هم ذيات مونږ ته په نظر راځي، د الفنسټن وروسته د پښتنو په هکله  تر ټولو موثر نظرونه د جې ډبيلو سپېن ، ډوپري   اولف کېرو دي، دا درې واړه په شلمه صدۍ کښې د پښتون شناسۍ منل شوي ستنې ياديږي او دغه درې واړه هم دا نظر وړاندي کوي او دې سره دا هم پسې زياتوي چې پښتانۀ د پخواني نرواکۍ يا پلارواکۍ داسي سيمبولونه دي چې دوی په څنګلورو قامونو کښې ئې مثال نشته ۔ 

الفنسټن د پښتنو د جرګو نظام تر ډېره حده ستائلے دے او ليکي چې پښتانه په خپل وطن کښې مېشته کوشني کوشني رپبليکس يا اولسواکۍ لري چېري چې هغوی د جرګو په مرسته د ژوند زياتره ستونخې هواروي۔ خو هغه بيا هم په دې اند دے چې د پښتانه د يوه مشر يا بادار تر سايه لاندې ژوند تېرول د خپل نارينه توب يا مړنتوب سپکاوے ګڼي۔
دغه نظر مونږ ته د آئيزک بروس په کتاب (The Forward Policy) کښې هم په وار وار مخي ته راځي چې د سهيلي پښتونخوا د پښتنو او بلوڅو مقائسه کوي هغه هم پښتانه بې سره اوبې مشره ټولنه ګڼي او د هغۀ په مقابل کښې بلوڅان اېلېدونکي او د يوه سردار تر لاس لاندي منظم ګڼي، د بلوڅو ټولنيز رغښت دپاره په عمومي توګه د (Oligarchy)کارولے دے، په زړۀ پوري خبره هم دا ده چې د پس نوآبادياتي پېر ليکوالانو خصوصا بشر پوهانو پښتانۀ او بلوڅان د ټولنيز نظم او رغښت پر بنياد سره بيلوي او دغه څنګلوري قامونه  په ترتيب سره (Afro-Arabic) او د (Turko-Mongol)ټولنيز رغښت  په ډلو کښې سره  وېشي ۔ 
د عربو او پښتنو د ټولنيز رغښت  دغه مقائسه مونږ ته د نوآبادياتي دور په ليکوالانو کښې هم مخي ته راځي او د اوسني وخت ليکوالان خصوصاٌ بشر پوهان هم دغه نظر لري، په دې لړ کښې د عربي او پښتو ژبي متل په تواتر سره کارول شوے دے ۔ ځينې بشپرپوهان د پښتنو، عربو، صوماليانو، ايمنيانو او نورو افريقائي قبائلي ټولنو و نظام ته "د تربګنۍ نظام"  (Cousin Rivalry System)  هم وائي۔ مشهور امريکي بشر پوهـ چارلس لنډهوم د سوات د پښتنو تر منځ پر شخرو چې کومه مقاله ليکلې ده په هغه کښې هم دغۀ ټکی په تواتر سره کارول شوي دي او دلته هم هغه د جګړو او تشدد بنيادي لامل هم دغه تربګني ګڼلې ده۔(9)  په دې هکله د لرغوني ذمانې د عربي يو متل د اوسني وخت ډېرو ليکوالانو په خپلو تحقيقي مقالو کښې راوړے دے ۔ ددې متل متن څه داسي دے ۔
 “I, against my brothers. I and my brothers against my cousins. I and my brothers and my cousins against the world.” (10) 
ژباړه: زۀ د خپل ورور په ضد يم، زۀ او زما ورور د خپل تربور په ضد سره يو يُو، زۀ ،زما ورور او تربور په ګډه د دنيا په ضد درېږو۔
دا به يقينا د قبائلي  پښتنو او قبائلي عربو د ټولنيز رغښت او شفاهي روايت تاثير وي چې پښتانۀ هم داسي متل لري، چې متن ئې څه داسې دے:
"ورور ته مې بې زويه مه کې، تربور ته مې بې وروره مه کې، کلي ته مې بې تربوره مه کې" 
اکبر ايس احمد پښتني ټولنه د ټولنيزو او معاشي خصوصياتو پر بنسټ په دوو برخو کښې وېشي، دغه وېش ته هغۀ د "ننګ" او "قلنګ" دوه بېل ډولونه وئيلي دي او په بنيادي توګه دغه ټکي هغۀ د پښتو د يوۀ متل څخه اخذ کړي دي چې "غر ننګ وخوړے او دامان قلنګ وخوړے"۔  په خپل وروستي کتاب   (Thistle and the Drone)کښې اکبر ايس احمد د پښتنو غرنۍ او قبائلي سيمي د ننګ د نظام تراثر لاندي بولي، چې پکښې بدل، سيالي(برابري)، خانداني نوم، نښان، مېړانه او د تربګنۍ لاملونه د ټولنې د حرکت پېلامه ګرځي(11)، و بل پلو ته د قلنګ ټولنه هغه ده چې ښارونو ته نږدې وي يا د زرعي مځکې لري او حکومت ته باج، ټېکس يا قلنګ ورکوي، د قلنګ په ټولنيز رغښت د پښتونولۍ اثر کم وي او د حکومت يا رياست د نظام زيات۔ هغه په دې اند دي چې قلنګ ټولنه د رغښت له لحاظه سيکه بنده (Hierarchical) وي او ددې په مقابل کښې د ننګ ټولنه د ساخت له لحاظه بې مهاره او بې سرداره (Acephalous)او په نسبي توګه سره مښتې  (Segmentary) وي (12). 

که څه هم په تېرو دوو لسيزو کښې د پښتنو ټولنيز رغښت تر ډېره حده بدل شوی دی خو اوس لا هم ذياتره ليکوالان او پوهان په دې نظر دي چې پښتانۀ د نړۍ تر ټولو لوے قبائلي نسبي نظام لري، د دې مطلب دا نه دے چې د نړۍ په تاريخ کښې تر دې اول د پښتنو څخه لوئې قبيلې نه دي پاتې شوې، بلکې مطلب دا دے چې د نوي زمانې او په خصوصيت سره جديد قامي رياست د رواج سره د نړۍ ډيرې سترې قبائلي ټولنې د رياستي نظام او ګورننس په فريم ورکس کښې ويلې شوې او هغوې د خپل قبائلي نظام د لاسه ورکولو سره سره قبائلي شناخت هم پر رياستي يا قامي شناخت قربان کړ۔ بشر پوهـ  چارلس لنډهولم په دې  اند دے  چې د نسب او شجرې په پړي سره تړلي پښتانۀ د نړۍ تر ټولوپراخ قبايلي نظام لري. هغه په خپله مقاله   کښې  ليکي: 

“The largest segmentary lineage society in the world, the Pathans cover a wide range of ecological niches and have developed a number of social organizations, from the centralized kingdom of Afghanistan to the anarchic democracies of the hill tribes”(13). 
 
  ژباړه:  ”پښتانۀ د نړۍ د ټولو لويه نسبي قبايلي ټولنه ده. پښتنو د خپل ارت ‎وطن په لمن  کښې بېلابېل ټولنيز تنظيمونه جوړ کړي دي. دغه ټولنيز  تنظيمونه يو پلو ته د افغانستان د متمرکز رياست په بڼه په نظر راځي و بل لورته که مونږ و ګورو نو په غرونو کښې  د اولسونو ياغي اولسواکۍ دي چې د قبيلو د تشکيل کړۍ دي.“     

هم دغه خبره جې ډبليو سپېن (J.W.Spian) ، اولف کېرو  (Olaf Caroe)او نور ختيځ پوهان او پښتنانه ليکوالان  لکه ډاکټر راج ولي شاه،  استاد ابراهيم عطائي او ستر استاد حبيبي هم  په بېل انداز کوي.  
 پروفيسر لنډهوم په ياده مقاله کښې مخته ليکي چې په پښتني ټولنې کښې  هر فرد دخپل اختيار او طاقت د  دائم ساتلو دپاره د نورو وګړو سره خپل طاقت او اختيار شريک کوي. ټولنه داسې مشر له منځه وړي  چې د مطلق حاکميت اراده يا رويه لري. د سوات د ټولنيز  ماحول څېړنه هغه په دې نتيجه هم رسوي  چې په ټولنيز رغښت کښې طاقت پر يوۀ ځاے متمرکزه نۀ وي. ځکه په ټولنې کښې د اجتماعي نوعيت پرېکړې په ګرانه  کېږي . هغه ودې نظام ته اصطلاح   (Segmentary Acephalous System)  کارولے دا ټکے Acephalous  د يوناني ژبې دے چې معنا ئې ده، "بې مشره خلګ"۔
 د دې مطلب دا دے چې پښتني ټولنه چې عموماً په کوشنيو ښاخونو کښې سره جلا جلا خپل شناخت  دائم  ساتي خو وخت نا وخته د داخلي يا خارجي ستونزو او چېلنجونو په ترڅ کښې سره يو  کېږي  هم. ختيځ پوهه  نورډل نومن(Nordal Noman) په دې اند دے چې دغه ډول قبايلي ټولنې د شخړو له تاوه خپل حرکت جاري ساتي.

        “Rivalry and status competition [are] key defining element[s] within as well as between […]the segments”(14). 

ژباړه: ”بدي (دشمني) او دټولنيز  حېثيت دپاره سيالي دوه داسې لامل دي  چې په قبايلي ټولنې پر اندروني اوخپل منځي اړيکو بنيادي اثر اچوي“.
په کال ۲۰۰۷ء کښې  د امريکې متحده ايالتونو او نېټو ځواکونو د افغانستان د قبيلو د ټولنيز  رغښت په حقله  يوه په  زړۀ   پورې پلټنه پېل کړه  چې ديوې موسسې (Human Terrain System)  له خوا بشپړه شوه. په دې پلټنه کښې د عراقي قبايلو  او پښتني قبايلو  د مزاج، ټولنيز  او سياسي مدرکاتو ته په ډېر ژور نظر کتل شوي دي.  په عراق کښې  قبيلوي رغښت  زيات (Hierarchal)  يعني دقبيلې د سردار اطاعت په کښې لازم وي. هم دغه ماډل د بلوڅو او براهويانو د قبايلي نظام سره هم سمون خوري. خو د پښتني قبايلي ټولنې په هکله په دې پلټنې کښې دا خبره هم په ډاګه شوې ده  چې په افغانستان کښې  قبيلې داسې ردعمل نۀ ښکاروي لکه څۀ ډول  چې په عراق کښې. چېري چې  به  ټولې قبيلې د يوه جسد واحد غوندي په حرکت کښې راغلې. دلته  ټولې قبيلې په يوه وخت کښې  جنګ ته نۀ لېواله  کېږي .د هم دغه تحقيقي هسي په لنډيز (خلاصه) کښې  ليکل شوي دي.

“In fact, the way people in rural Afghanistan organize themselves is so different from rural Iraqi culture that calling them both “tribes” is deceptive. “Tribes” in Afghanistan do not act as unified groups, as they have recently in Iraq. For the most part they are not hierarchical, meaning there is no “chief” with whom to negotiate (and from whom to expect results). They are notorious for changing the form of their social organization when they are pressured by internal dissension or external forces. (15)”  
ژباړه:  ”په افغانستان کښې   چې اولس څۀ ډول نظم تخليق کړے دے هغه د عراقي کلتور څخه دومره بېل دے چې په يوه وخت کښې  دواړو ته قبايلي ټولني نه شي وئيل کېدلے . په افغانستان کښې  قبيلې داسې يو موټے نۀ دي لکه څۀ ډول  چې دا مهال په عراق کښې دي.  زياتره وخت د پښتنوقبائلو مشران (سرداران) وجود نه لري چې خبرې اتري ور سره وشي يا داسي مجلس ورسره وشي چې پايلي وښندي. د پښتنو په حقله دا مشهوره ده  چې هغوي خپل ټولنيز  نظم په داسې حالاتو کښې  بدلوي  چې کله ورته کورني يا داخلي  ستونزې او خطر پېدا شي او يا بيا څۀ بهرني قوتونو ورباندې فشار واچوي“.    
په هم دې پلټنې کښې  ليکوال د پښتني قبيلې او د نړۍ دنورو قبيلو د تنظيم په حقله يو ډېره په  زړۀ   پورې تشبيه کارولې ده. په دې ترڅ کښې  د څېړنکار مېلکم ېاپ (Malcolm Yapp) دغه مختصره رايې داسې راخېستل شوې ده. 

“Whereas in some other countries tribes are structured like trees, “tribes” in Afghanistan are like jelly fish(16).”  
ژپاړه: ”د نړۍ په نورو سيمو کښې  د قبيلو نظم د درختي د څانګو په شان وي،  ولې په افغانستان کښې د قبايلي ټولني نظام دماهي (جيلي فش
) غوندي جوړښت لري “.    

دا  چې د ټولنې د طاقت  مرکز بدلېدونکی دے پر خپل ځاے جالبه ده. خو د دې خبرې اطلاق پر ټولو قبايلي ټولنو نۀ  کېږي . کومې قبيلې چې پر زرعي مځکه پرتې دي د هغوی ټولنيز  رغښت د هغو قبيلو څخه تر ډېره حده بېل دے کوم  چې په  ښارونو کښې  وسېږي او د خپل شناخت د سوال سره مخامخ دي. له دې پرته داسي قبيلې هم شته  چې په تېرو پنځلسو کلونو کښې د کو چېتوب څخه ځايي شوي دي اوبيلې ټولنيز او معاشي کړۀ وړۀ  لري. د پښتنو ټولنيز نظام کښې "کور" يا "خاندان" مرکزي حېثيت لري، په قبائلي ټولنو کښې کور يا خاندان يواځي د يوه کس ښځه او اولاد نه وي، بلکې دلته د ګډ کور رواج اوس هم تر ډېره حده رواج لري او د دې ګډ کورني نظام (Extended Family System) تر شا يو بنيادي لامل هم د خانداني وقار، مېړاني،ناموس او سيالي ژغورنه او بقا وي، د کور او خاندان سره سره پر درېيم نمبر د  کهول راځي  او د هغه وروسته بيا زۍ، خېلۍ او په لوړ سر کي د قبيلې نوم راځي، او بيا داسي قبيلې چې په لوړ سر کښې يې جد ابجد سره يو وي، د يو او بل سره خپلوي ساتي، يا د يو او بل سره په سختو حالاتو کي مرسته او لاس هم کوي، په دې هکله دوو محقيقينو  Thomas H. Johnson او  M. Chris Mason د پښتنو دغه ټولنيز خويونه او رغښتونه تر څېړني لاندي راوستي دي ۔ هغوۍ په دې اند چې د قبائلي پښتنو چار چاپېره د کور،خاندان، کهول، زۍ، خېلۍ او نزدو قبائلو سره اتحادونو داسي دائرې چې پښتانۀ ورته تر ټولو ذيات ژمن دي، د پښتنو تر ټولو ذياته وفاداري د لومړۍ دائرې يعني خپل کور سره وي، د هغه وروسته، خاندان او بياهم داسي نور، په دې هکله  هغوي مخ ته ليکي:
“The hierarchy of loyalties correspond to these circles and become more intense as the circle gets smaller. Seldom does the Afghan, regardless of cultural background, need the services and/or the facilities of the national government. Thus, in the case of crisis, his recourse is to kinship and, if necessary, the larger cultural group. National feelings and loyalties are filtered through the successive layers. (17)”

ژباړه: د وفاداريو شدت د دغو دائرو د کوشني کېدو سره زياتېږي، افغانان هغه که هر کلتوري پس منظر ولري، ډېر کم د سرکار (دولت) څخه د څه (خدماتو، يا سهولتونو) غوښتنه کوي، کله چې هغه په تنګسه کښې را ګير شي نو د خپلي قبيلې و ښاخ  ته لاس اچوي او که چېري ستونزه يا تنګسه درنه وي نو بيا د قبيلې و درختي ته لاس اچوي، قومي احساس او وفاداري تر دې (يادو قبائلي او خانداني) دائرو و څڅېږي۔ 
پائله: 
د پښتنو د ټولنيز نظام او کلتور په هکله اندونه او نظرونه له تېرو دوو سوو کلونو څخه په دوامداره توګه د هغو اولسونو له لاري  تخليق شوي دي چې پښتانۀ  نه دي، که د پس نوآباداياتي مطالعې د اصولو مطابق دغه خلک ناموجود(Absent Authorities)  او غير متعلق دي، خو د پښتنو ليکوالانو چې د ايتناګرافک تحقيق له رويه د کلتوراو ټولني په شکم کښې اوسي ،ټول ژوند ئې پکښې کړے دے، خو مونږ ته داسي هيڅ ډول پلټني په لاس نه راځي چې د الفنسټن، چرچل، سپېن، کيرو، کيپلنګ، يا د اوسني وخت د پاکستاني ، هندوستاني او ايراني ليکوالانو نظرونه دي د حقيقت په تله و تلي او خپله داسي بيانيه سازه کړي چې اساس يې پر منطق او د تحقيق پر سائنسي اپروچ وي۔  البته دا خبره پر خپل ځاے حقيقت لري چې د پښتنو قبائلي پېر اوږد شوی دی، که څه هم د قلنګ پښتانۀ چې د قبائليت د لرغوني قبا څخه وتي دي په تعداد کښې به زيات وي، خو د پښتنو عمومي استازيتوب خصوصاٌ د شناخت ډسکورس اوس هم د "ننګ" پښتانۀ کوي، ځکه چې اوسني يا نوي ختيځ پوهانو ته هم د پښتنو په قبائلي انځور کښې د خرڅولو، پلورلو او نوم ګټلو ډېر مواد وي۔  
که موږ دغه بحث د يو ځل بيا د الفنسټن د لومړي تاثر په ترڅ کښې راغونډ کړو چې د "ننګ"  پښتانۀ هيڅ ډول نظم ته غاړه نه ږدي، بې باداره ژوند ته تر هوسا ژوند ترجيح ورکوي او په زياترو مواردو کښې د "ننګ" پښتني ټولنه بې رياسته وي په دې کښې پړه چا ته وځي؟۔ اوس دا يو مهم بحث دے چې رياست دغه ټولنه په ځان نه ده ګډه کړې که ټولني د رياست سره د نه  تګ لپاره اجتماعي پرېکړه کړې ده، زما په اند د پښتنو د "ننګ" يا قبائليت رغښت په هم دې سوب دوام موندلے دے چې دلته په تېرو دوو سوو کلونو کښې په خصوصي توګه پر له پسې جنګونه راتپل شوي دي او د اولس او رياست ترمنځ د پولي دواړو غاړو ته هغه مناسبات نه دي پالل شوي چې اولسونه دي د قبائليت څخه د ملت ولورته و لېږدوي او ټولنه د نوي ذمانې د هغو بنيادي حقوقو طلب وکړي چې ورسره ټوله قبائلي نظام بدليږي۔  
د پښتني سيمو په بېلا بېلو انتظامي ،رياستي او تاريخي ولکو حالاتو کښې د پاتي کېدو په سوب دا سوال را پورته کيږي چې د بشر پوهني ، ټولنپوهني يا بل ټولنيز علم فريم ورکس يا چوکاټونه په يوه وخت کښې پر دې ټولو څه ډول اطلاق کيدلے شي،  دا پوښتنه پر خپل ځای مهمه هم ده او د پښتنو ليکوالانو او محقيقينو د توجه طلب هم کوي چې د بېلا بېلو کلتوري ساحو (Sub-Cultures) بشپړۀ ايتناګرافک مطالعه دي وشي او بيا ددغو نظرياتو او فکري چوکاټونو د اطلاق امکانات دي د يوه سائنسي تحقيقي اپروچ لاندي وپلټل شي۔  

    جيلي فيش يا جيلي ماهی د خاميري غوندي غونډ منډ وي، خو په تن پوري يې ګڼ سپڼسيان ټال وي، کله چي حرکت کوي نو داسي ښکاري چي يو وجود نه بلکه بيلابيل ماهيان سره مښتي دي او په اوبو کښې حرکت کوي.� 





